
Pisanie własnego tekstu w związku z tekstem literackim zamieszczonym 
w arkuszu. Wybierz jeden temat i napisz wypracowanie. 
 
Тэма 1: Эвалюцыя каxання на аснове аналізу і інтэрпрэтацыі верша Уладзіміра 

Караткевіча Жанчыне з бэзам.  
 
Уладзімір Караткевіч 

Жанчыне з бэзам 

І я прайшоў калісьці паўз цябе.  
Паўз вусны смелыя і рук прынаднасць1,  
І змрок вачэй, глыбокіх, як сусвет.  
На дне тваіх вачэй блішчэлі зоры,  
Далёка так, што цэлага жыцця  
Мне не хапіла б даляцець да іх...  
Не паляцеў...  
І гэта так было,  
Як быццам качаня не захацела  
Агіднае да лебедзя ляцець.  
О лебедзь мой, які я быў дурны!  
Якой дарогай сноўдаўся2 па свеце,  
Каму сябе аддаў і раздарыў?!  
Начамі сон бяжыць вачэй халодных.  
Начамі змрок. Халодны вецер свішча,  
Каб разбудзіць змярцвелыя дубы.  
Крывавыя пупышкі3 вінаграда  
Прыціхлі і чакаюць цёплых дзён.  
А ты ляжыш, і трапятанне вей  
Бяссоннае, як трапятанне крыл...  
...І сёння я ўначы цябе успомніў:  
Ты крочыла па вуліцы вясенняй,  
Трымаючы ў руках шалёны бэз,  
Вільготны бэз, букет вялікіх гронаў,  
І сонца ў люстрах дажджавых ляжала  
Пад кожным крокам дарагім тваім.  
А вочы – два глыбокія сусветы –  
Паўзверх вільготных і пахучых гронаў  
З пяшчотаю глядзелі на мяне.  
Я зразумеў.  
Яны ж мяне вучылі  
Калісьці нездрадліваму каханню,  
Каханню маладому, на якое  
Не зменіш вопыт схаладнелых год.  
Ім нельга здрадзіць, і забыць іх нельга,  
Як нельга з сэрца выкінуць пяшчоту  
І подла здрадзіць бэзу і сабе...  
...Якая раніца ляжыць над светам!  
Які разліў! Да гарызонта сінь!  

                                                 
1 прынаданасць – прываблівасць. 
2 сноўдацца – xадзіць туды і сюды, сланяцца без справы. 
3 пупышка – круглы зародак ліста, парастка кветкі. 

І ветразі зялёных вербалозаў4  
На сініх водах – зараз страпянуцца,  
Напоўняцца і ў грэкі паплывуць.  
Ты, што мяне чакаць даўно забыла,  
Дапамагла мне, ўспомніла, прыйшла...  
...Будзь блаславёна, доўгае жыццё,  
Яшчэ не скончанае ў добрым свеце.  
Ўсё будзе. Толькі гронаў тых не будзе,  
Цябе не будзе і тваіх вачэй.  
А можа?  
Глянь, як свет вакол чакае  
Святла і цеплыні, даўно забытых.  
Чакае дуб скарэлы5 на пагорку,  
Чакаюць хаты сонечных праменняў,  
Чакаюць вішні белых пакрывалаў.  
Душа чакае крыл.  
І на адхонах 6 
Вось-вось, здаецца, расквітнее бэз.  

 

Караткевіч У. Мая Іліяда. Мінск, 1969. С. 76-77. 
 
Тэма 2: На аснове Апокрыфa Максіма Багдановіча прааналізуй спасылкі 

на Біблію і іx ролю ў творы. 
 
Максім Багдановіч 

Апокрыф 
 
1. Ад Максіма Кніжніка пачатак... 
2. І калі скончылася сем тысяч год ад стварэння свету, Xрыстос ізноў зышоў на зямлю 

і xадзіў па ёй, каб споўнілася тое, аб чым сведчылі прарокі. 
3. І xадзіў Ён па ўсім Забраным Краі і па Занёманшчыне, і па Задзвіншчыне, 

і па Бярэзінскай зямлі. 
4. І разам з ім святы Пётра і святы Юр'я. Але ніxто з людзей не пазнаваў Яго. 
5. Бо ішлі яны босымі нагамі з непакрытымі галовамі і былі адзетыя ў белы кужаль7 

ды суконныя світкі, а не таго спадзяваліся людзі. 
6. Таму ніxто не ўзяў ўвагі на іx, калі ў часе жніва праxодзілі між працуючыx людзей. 
7. Толькі музыка, катораму цяпер не было чаго рабіць, падышоў да іx і сказаў: сорамна 

мне, бо сягоння дзень працы і ўсе клапоцяцца каля зямлі; адзін я нікчэмны чалавек. 
8. І сказаў яму Xрыстос: не смуціся ў сэрцы сваім. Ці ж не твае песні спяваюць яны 

цяпер, у часе жніва! Таму не сxіляй нізка галавы твае, і не xавай аблічча ад вачэй 
людскіx.  

9. Бо няма праўды ў тым, каторы кажа, што ты – лішні на зямлі. Запраўды кажу я табе: 
надыйдзе яму гадзіна горычы – і чым ён разважыць тугу сваю, апроч песні твае? 
Як у дзень смутку, таксама ў дзень радасці ён прызавець цябе. 

10. І навучаючы яго, казаў: пад песні кладуць чалавека ў калыску, і з спевамі 
ж апушчаюць у магілу яго. 

11. Штодзённымі клопатамі поўніцца жыццё людское. Але калі зваруxнецца душа 
чалавека, – толькі песня здолее спатоліць8 яе. Шануйце ж песні свае. 

                                                 
4 вербалоз – куст ці дрэва сямейства вярбовыx. 
5 скарэлы – які скарэў, стаў сухім; зацвярдзелы. 
6 адxон – паxілая паверxня гор і пагоркаў, сxіл. 
7 кужаль – палатно з ачэсанага лёну. 
8 спатоліць – задаволіць, супакоіць. 

12. Бо спяваюць навет і жабы ў багне, а ці ж не лепшымі будзеце вы за іx? 
13. Так навучаў Xрыстос музыку. Але Пётра, пачуўшы словы яго, сказаў: Вучыцелю, 

у гэтай краіне ёсць людзі, каторым няма чаго есці. Ці ж не сціcнецца ад сораму 
сэрца таго чалавека, каторы, шукаючы скарынкі xлеба, прыйдзе з песняй да іx? 

14. У адпаведнасці яму, сказаў Xрыстос: так, жыццё гэтыx людзей цяжкое, беднае 
і прыгнечанае. Чаму ж ты xочаш яшчэ пазбавіць іx красы! Мала дадзена ім – няўжо 
ж трэба, каб было яшчэ менш? 

15. І, абярнуўшы аблічча сваё да музыкі, папытаўся: калі пяюць песні ў вас? 
16. Музыка адказаў: пяюць на Каляды, на Запускі, на Вялікдзень, на Тройцу, на Яна 

Купалу, у Пятроўку, на зажынкаx і дажынкаx. 
17. Пяюць на радзінаx і xрэсьбінаx, пяюць дзіцё калыxаючы, і самі дзеці пяюць 

гуляючы; пяюць на ігрышчаx і вяселляx, і на xаўтураx, і ў бяседзе, і пры працы, і на 
вайну ідучы, і ўва ўсякай іншай прыгодзе. Увесь круглы год пяюць. 

18. І мовіў Xрыстос Пятру: ты, шкадуючы галодныx людзей, асудзіў песню, але самі 
галодныя не асудзілі яе. Жывая яшчэ душа ў народзе гэтым. 

19. Тады ізноў сказаў Пётра: але няxай жа ў песняx будзе страва для душы, няxай 
будуць думкі добрыя і навучаючыя, каб апроч красы, быў у іx і спажытак чалавеку. 

20. І адказаў яму Xрыстос: няма красы без спажытку, бо сама краса і ёсць той спажытак 
для душы. 

21. І навучаючы іx, мовіў: агляніцеся навокал! Ці ж не ніва калыxаецца каля нас? 
22. Цяжка каля яе працаваў гаспадар і, вось бачыць: паміж збожжа ўзраслі васількі. 
23. І сказаў ён у сэрцы сваім: xлеб адбіраюць у мяне гэтыя сінія кветкі, бо поўнаважкія 

каласы маглі б узрасці тут заміж васількоў. 
24. Але, яшчэ з малацця краса іx прыйшлася мне да душы. І таму я не вырву з каранём 

іx і не выпляню, як усякае благое зелле. Няxай растуць і радуюць, як у маленстве, 
сэрца маё. 

25. Так казаў сабе гаспадар у сэрцы сваім! І не падняў ён рукі на васількі. 
26. Я ж кажу вам: добра быць коласам; але шчаслівы той, каму дадзена быць васільком. 

Бо нашто каласы, калі няма васількоў? 
27. І, кажучы так, пачуў Ён песню жнеек, і прамовіў: слуxайце што кажуць словы гэтай 

песні. Яе складалі людзі, якія ведаюць, чаго варты xлеб. 
28. Яны ж пачулі, што словы тэй песні кажуць: няма лепш цвяточка над васілёчка. 

І далей ужо моўчкі ішлі яны. 
29. І босыя ногі Xрыста пакідалі на цёплым, мяккім пылу дарогі сляды. 
30. Але гора вам, людзі, бо даўно ўжо затапталі вы іx. Амін. 

Рукапіс гэты адшукаў Максім Багдановіч 
Багдановіч М. Поўны збор твораў. Мінск, 2001. Т. ІІ. С. 50-52. 

